
Türk dünyasını 2023-cü ildə böyük hədəflər gözləyir 
 

Bu məqsədə çatmaq üçün ciddi addımlar atılmışdır 

 

İttifaq Mirzəbəyli 

 

Türk Dövlətləri Təşkilatına üzv ölkələrlə əlaqələrin bütün sahələrdə möhkəmləndirilməsi 

Azərbaycanın xarici siyasətinin əsas prioritetlərindən biridir. Azərbaycan həmişə türk dünyasının 

sıx birləşməsinə öz töhfəsini verib və bundan sonra da türk dünyasının birliyi amallarına sadiq 

qalacaq.  

 

Prezident İlham Əliyevin Türk Dövlətləri Təşkilatının IX Zirvə görüşündəki çıxışından  

Səmərqənd, 11 noyabr 2022-ci il 

 

Dövlət başçımızın bu ilin əvvəlindən bəri keçirdiyi iki böyük tədbirdə – həm beynəlxalq aləmdə  

uğurlar qazanmış idmançılarla görüşdə, həm də yerli televiziya kanallarına müsahibəsində ­“2023-

cü il bir çox parametrlər üzrə həlledici il olacaqdır” ifadəsini xatırlatması heç də təsadüfi deyil. Çünki 

cənab Prezident həlli mümkün olmayan heç bir məsələ haqqında söz açmır.  

 

Dövlət başçımızın yeni ildə qarşıya qoyduğu əsas vəzifələrdən biri də türkdilli dövlətlərin qarşılıqlı  

fəaliyyətinin daha səmərəli olması məqsədilə lazım olan bütün addımların atılmasıdır. Hamı bilir ki, İlham 

Əliyev hələ deputat olduğu illərdə – Azərbaycan parlamentinin Avropa Şurası Parlament 

Assam­bleyasındakı daimi nümayəndəliyinə rəhbərlik etdiyi müddətdə həmin qurumdakı Azərbaycan və 

Türkiyə deputatlarının birgə fəaliyyət göstərməsi təşəbbüsü ilə çıxış etmiş və istənilən nəticəyə nail 

olmuşdu. Onun əsas arqumenti belə idi ki, bir millətin iki diasporu ola bilməz. 

Ötən ilin yekunlarına nəzər salarkən görürük ki, həmin uzaqgörənlik bu gün də davam etdirilir. 

Dekabrın son ongünlüyündə, daha dəqiq desək, 20-21 dekabr tarixlərində Türkdilli 

dövlətlərin Diaspor Məsələlərinə məsul dövlət qurumları rəhbərlərinin Beynəlxalq Bakı–Şuşa 

Forumu  keçirilib. Forum Diasporla İş üzrə Dövlət Komitəsinin dəstəyi və Türk Dövlətləri Təşkilatının 

tərəfdaşlığı ilə baş tutmuşdu. Bakı ilə yanaşı, Şuşada da təşkil olunan tədbirdə 2023-cü il üçün diaspor üzrə 

birgə fəaliyyət planının və strategiyasının müzakirəsi aparılmışdı. 

Həmin tədbirdə xatırladılan bir məqam, sözün həqiqi mənasında, məmnunluq gətirən idi: “Türk 

Dövlətləri Təşkilatına üzv dövlətlərin diasporlarının yaxınlaşması və əməkdaşlığı istiqamətində bir sıra 

mühüm addımlar atılıb. Belə ki, bütün türk diasporları üçün birgə fəaliyyət strategiyasının 

müəyyənləşdirilməsi ilə yanaşı, əksər üzv dövlətlərin diaspor işlərinə cavabdeh qurumları arasında 

memorandumlar imzalanıb, qurum rəhbərlərinin qarşılıqlı səfərləri və görüşləri keçirilib, Bakıda və 

Bursada üzv dövlətlərin diaspor qurumları arasında təcrübə mübadiləsi proqramları, Berlin və Nyu-Yorkda 

türk diasporları üçün potensialın gücləndirilməsi proqramları həyata keçirilib. 

O da qürurvericidir ki, Türk Dövlətləri Təşkilatının ərsəyə gəlməsinə gedən yol məhz 2009-cu il 

Naxçıvan Zirvə görüşündən başlamışdır. Prezident İlham Əliyevin dediyi kimi, canı və qanı bir olan türk 

xalqları ilə əlaqələrin bütün sahələrdə möhkəmləndirilməsi Azərbaycanın xarici siyasətinin əsas 

prioritetlərindən biridir. Bu baxımdan, diaspor məsələlərinə məsul qurumların üzərinə düşən vəzifə dünya 

türklərinin vahid yumruq kimi bir hədəfə vurmağı bacaran ümumtürk diasporunda birləşməsinə öz töhfəsini 

verməkdir. 

Yeri gəlmişkən, bizim 2023-cü ildə reallaşdıracağımız əsas hədəflərin bir neçəsi ötən il noyabrın 11-

də  keçirilən Türk Dövlətləri Təşkilatının IX Zirvə görüşünün yekunlarına dair Səmərqənd Bəyannaməsində 

müəyyən edilmişdi. Həmin görüşdə iştirak edən tərəflər  ümumi maraq kəsb edən təhlükəsizlik məsələləri 

üzrə sıx əlaqələndirmə və əməkdaşlığı təmin etmək üçün Türk Dövlətləri Təşkilatı çərçivəsində üzv 

dövlətlərin hökumətləri və dövlət qurumları arasında müntəzəm olaraq təhlükəsizlik məsləhətləşmələrinin 

davam etdirilməsi barədə tapşırıq vermiş, müdafiə sənayesi və hərbi sahədə daha sıx əməkdaşlığa çağırış 

etmişdilər. Eyni zamanda, rəqəmsal iqtisadiyyat və Dördüncü Sənaye İnqilabı sahələrində üzv dövlətlər 

arasında əməkdaşlığın gücləndirilməsi də Səmərqənddə mühüm vəzifə kimi qarşıya qoyulmuşdu.  

Səmərqənd Bəyannaməsində  Şuşanın “2023-cü il Türk dünyasının mədəniyyət paytaxtı” seçilməsi 

yüksək qiymətləndirilmiş və bu il   TÜRKSOY tərəfindən Şuşada təşkil olunacaq mədəniyyət günləri daxil 

olmaqla, fəaliyyətlərə dəstək ifadə edilmişdir. 



Ancaq söhbət təkcə 2023-cü ildə görüləcək işlərdən getmir. Türkdilli dövlətlər  uzaq perspektivə 

hesablanmış layihələrin müəyyən edilməsi istiqamətində da müvafiq addımlar atırlar. Məsələn,  “Türk 

Dünyasına Baxış–2040” sənədinin həyata keçirilməsi üçün “2022–2026-cı illər üzrə Türk Dövlətləri 

Təşkilatı Strategiyası” təsdiqlənib, TDT Ticarətin Asanlaşdırılması Strategiyası haqqında və Səmərqənd 

şəhərinin Türk sivilizasiyası paytaxtı elan olunması və Şamaxı şəhərinin  2023-cü il üçün Türk Dünyasının 

turizm paytaxtı seçilməsi haqqında qərarlar qəbul edilmişdir. 

Dekabrda aldığımız son məlumatlardan birində isə deyilirdi ki, Türk Dövlətləri Təşkilatının  onuncu 

Zirvə görüşünün 2023-cü ildə Qazaxıstanda keçirilməsi planlaşdırılır. Bu barədə Qazaxıstan Prezidentinin 

mətbuat xidmətinin ölkə liderinin Türk Dövlətləri Təşkilatının baş katibi Kubanıçbek Ömüralıyevlə 

görüşünün nəticələrinə dair yaydığı məlumatda deyilirdi. Cənab Tokayev demişdi ki,  təşkilatın katibliyi 

qarşısında  oktyabrda Səmərqənddə keçirilmiş sammitdə qəbul edilən prioritetləri və təşəbbüsləri səmərəli 

reallaşdırmaq vəzifəsi dayanır. 

Yəni, Prezident İlham Əliyevin dediyi kimi, 2023-cü il bir çox parametrlər üzrə həlledici il olacaqdır.  


